
Qanoq iliornikkut puiserpassuit pisarineqartartut amiiginnariarlugit ilivitsuutillugit imaanut 

eqqaannarneqartartut pinaveersaartissinnaaneri pillugu apeqquteqaat aallaavigalugu 

oqallisissiassatut siunnersuut.  

(Inatsisartunut ilaasortaq Siverth K. Heilmann, Atassut) 

 

Puisit amiinik tunisassiornerup qanoq siuarsarneqarsinnaanera kiisalu suut qanorlu iliuutsit 

sineriapput tamakkerlugu puisit amiinik tunioraannerup siunissami 

qaffasissumiitittuarnissaanut iluaqutaasinnaanerat pillugu apeqquteqaat aallaavigalugu 

oqallinnissamik siunnersuut  

(Inatsisartunut ilaasortaq Lars Poulsen, Siumut) 

 

Nunatta pissarititaanik atuilluarnerunissarput qaatuppungali qinikkat eqqartortuaraat, tamannali 

atorluaanerunissaq ulloq manna tikippaa, kiisaana qinikkanut ilaalersunga suliuna 

oqallisigineqaasaartoq. Ila piumassusermitaavaana suna amingaatigeqigipput 

siuarsaanerorusunnermut.  

 

Immaqamiaasiit allanut pisuutitsinermut tamanna saanneqakuttoorsinnaangaluarpoq 

oqarluartaallammanniit. Tamannali uani tikingaartariaqanngilara, oqarluartaartuarnerup nunatsinni 

innuttaasut atungaat nikisikkunnanngimmagit. 

 

Puisi iluitsuutillugu aningaasarsiutigineqarsinnaanera ila takorluugaasarsimaqaaq ukiorpanni, 

ilaatigullumi allaat tunisassiarineqalernissaat Kina-mut suliarujussuanngorlugu 

aallartinneqaraluarnikuusimalluni ukiorpaalunnguit matuma siorna, inuiqatigiinnulli 

akisunaarneqaqisumik pikkorliupilunnerup kinguneranik. 

 

Tamakku pisimasut ilinniarfigisinnaasuugutsigit, immaqa ila alloriarneq tulleq 

tigusinnaalissangaluarparput. Maannalu inatsisaasut eqqarsaatingalugit, nunatta pissarititaanik 

atuisinnaanermi inuussutissalerinermut inatsisigut qivialaarlugit.  

Inuussutissalerinermut inatsisit tikinneranni, Atassummiit eqqaarusunngitsuunngilarput 

naalakkersuisunut apeqqutigissallugu, ila maanna qanormita ingerlava inuussutissalerinermut 

oqartussaaffiup nunatsinnit tiguneqarsinnaaneranut suliaq? Tassuunami nunatsinni pissarititaasut 

atorluarneqarsinnaaneruneranut nunatta iluani aqqutissanik tikkuusilluarsinnaangaluarmat. 



Puiserpassuit amii eqqaannarneqartarsimasut, kingornalu amminik amingaateqarnerit 

tusarneqartarsimaqaat. Puisilliuna neqaa aammattaaq atorluangassatut qanoq eqqarsaatiginiaripput? 

 

Utoqqaat illuini inumerngit/kalaalimerngit ilaatigut amingaataasartut taaniarneqartarpoq, 

suliffeqarfinnulli neqeroortitsisarnerit assigiinngitsuttaaq kommunini pitoqqatitsisuusarput 

nioqqutissanik pilersorneqarnermittaaq. Inatsisit tassaniaasiit kipparinneri kingumut aporfiusartunut 

sunniuteqartarput, allaffissornerup qaavatigut allaffissorneroqqinneq aporfissanillu ujaarlertuarneq. 

 

Qimmeqarneq soqutiginassutsimigut aningaasatigullu akisoqisumik inissisimalersimasoq, qanoq 

aamma aaqqiivigisinnaaniarlugu puisit neqai atorneqarneq ajortut Great Greenlandip 

saniatigummita nioqqutissiarisinnaangaluarpai? Imaluunniit namminersortut taamannak 

nerukkaatissanik puisip neqaaneersunik aallarnisarsinnaanissaannut inatsisitigut aporfissanik 

pivallaanngikkaluarluta, allaffeqarfinni kanngittarnerit illuaallalaariarlugit qanoq 

aqqutissiuussisinnaavugut? 

 

Savalimmiut uani assersuutitut atulaariaraanni, aalisakkat suminertanngui tamaasa 

tunisassiarisarpaat, oqaqinatik ”una annikippallaaqaaq akilersinnaarpasinngilaq” uaniinnerusarporli 

eqqarsaat; ”taava qanoq akilersinnaalersissiinnavarput”? 

 

Uagut nunaqqatigiittut immaqa eqqarsartariaaserput nikisiallassinnaavarput, puiserpassuit 

pisarineqartartut akilersinnaanngitsutut nioqqutissiarisinnaaneri taajuinnarnagit, eqqarsaapput qanoq 

akilersinnaangortissiinnaanerlugit saqiffigiallattuugutsigu. 

 

Apeqquteqaat aallaavingalugu oqallisissianut Atassummiit qujalluta, qanortoq oqallisigineqartut 

sammivissiigilik. 

 

 

 


